
Sigida 16  
Ɲɛw 

ɲɛ sanfɛgolo  

 

Falaka fɛgɛnman min bɛ 

ɲɛjɛ datugu 

ɲɛmɔgɔni yeelendonda ye golo 

fɛgɛnman ye min bɛ 

ɲɛmɔgɔni ni ɲɛfin bɛɛ 

lajɛlen datugu.  
ɲɛfin 

 ɲɛdingɛ 

 

1 Ɲɛko gɛlɛya taamasiɲɛw 
Ɲɛ ka ko ka gɛlɛn kɔsɛbɛ. An ka kan ka a lakana ka ɲɛ. An bɛna taamasiɲɛ dɔw fɔ, ni aw ye o 
dɔ la kelen ye dɔrɔn, aw bɛ taa dɔgɔtɔrɔso la joona.  

1. Joginda fɛn o fɛn bɛ ɲɛ sɔrɔ walima ka fiɲɛ dɔ bila a la. 

2. Ni kuru bɔra ɲɛ kɔnɔ ka dimi kɛ a la. 

3. Dimi gɛlɛn ɲɛ kɔnɔ (a bɛ se ka kɛ ɲɛfin kan dimi ye, 
ɲɛnatansiyɔn walima kuru dɔ). 

 Ɲɛdimi walima kungolodimi suguya bɛɛ, ni ɲɛ kelen ɲɛmɔgɔni bɛ minɛ ka a dɔgɔya 
walima ka a bonya ni tɔ kelen ye. 

 
4. Ni joli bɛ ɲɛyeelendonda kɔnɔ (aw ye sɛbɛn ɲɛ 225 lajɛ). 

5. Ni danfara belebele bɛ ɲɛmɔgɔni fila cɛ, o bɛ se ka kɛ kunsɛmɛnafiɲɛ taamasiɲɛ ye, fiɲɛ 
bilalen kunsɛmɛ jolisira la, ɲɛnatansiyɔn walima bana ɲɛfin kan. 

6. Ni mɔgɔ ɲɛ kelen walima a filasi tɛ yelikɛ ka ɲɛ. Ni jɛ walima falaka bɛ ɲɛmɔgɔni kan. O 
bɛ se ka kɛ kansɛri taamasiɲɛ ye walima ɲɛkanfalaka (aw ye sɛbɛn ɲɛ 225 lajɛ). 

7. Ni ɲɛdimitulu 1% ma se ka ɲɛdimi nɔgɔya tile 5 walima tile 6 kɔnɔ.  
 

1.1 Ɲɛ joginni 
Ɲɛ joginni suguya bɛɛ ka kan ka jate faratiba ye, barisa a bɛ se ka mɔgɔ kɛ fiyentɔ ye. Hali 
jogindamisɛnniw, ni u ma furakɛ joona ka ɲɛ, o bɛ se ka kɛ sababu ye ka mɔgɔ kɛ fiyentɔ ye.  

Ni joginda juguyara kɔsɛbɛ fo ka se ɲɛfin ma, o ye faratiba ye. 

Ni bolokuru sera ɲɛ ma ka joli sigi a kɔnɔ, o ye faratiba ye (aw ye sɛbɛn ɲɛ 225 lajɛ). Ni dimi 
juguyara tile dama dama kɔfɛ, o bɛ se ka kɛ ɲɛnatansiyɔn juguman ye (sɛbɛn ɲɛ 222 lajɛ). 

 

A furakɛcogo 

 Ni a tigi bɛ yelikɛ ni ɲɛ bananen ye halisa, aw bɛ a 
furakɛ ni ɲɛdimitulu ye (aw ye sɛbɛn ɲɛ 378 lajɛ). 
Aw bɛ o ɲɛ datugu ni bandi sanuman ye walima ni 
fini fɛgɛnman sanuman ye. Ni ɲɛ in ma kɛnɛya tile 
kelen walima tile fila kɔnɔ, aw bɛ taa ni a ye 
dɔgɔtɔrɔso la.  

 Ni a tigi tɛ yelikɛ ni ɲɛ ɲɛdimitɔ ye, ani ni joginda ka 
dun walima ni joli sigilen don ɲɛ kan (aw ye sɛbɛn 
ɲɛ 225 lajɛ), aw bɛ ɲɛ datugu ni fini sanuman ye ani 
ka taa ni a ye dɔgɔtɔrɔso la joona. Aw kana aw digi 
ɲɛ kan abada. 

 Aw kana a ɲini ka kala turulen sama ka bɔ ɲɛ na 
abada. O la aw ka kan ka taa joona dɔgɔtɔrɔso la 
barisa dɔgɔtɔrɔ dɔrɔn de bɛ se ka o kɛ.  

1.2 Nɔgɔ bɔcogo ɲɛ na 
Aw ye a ɲini a tigi fɛ, a ka a ɲɛ datugu, ka a yɛlɛ, ka tila ka a yɛlɛma ka taa kini ni numan fɛ, 
sanfɛ ani duguma. O bɛ a to ɲɛji bɛ bɔ, o la nɔgɔ bɛ laban ka bɔ a yɛrɛ ma. 

Tuma dɔw la mɔgɔ bɛ se ka a ɲɛ ko ni ji caman ye walasa ka nɔgɔ labɔ. Nɔgɔ bɛ se ka bɔ ɲɛ 
kɔnɔ fana ni fini sanuman ye walima kɔɔrimugu ɲiginnen. Ni nɔgɔ bɛ ɲɛgolo sanfɛta kɔrɔ, aw 
bɛ a woloki ni alimɛti kala ye i n’a fɔ aw ɲɛ bɛ ja in na cogo min. O la, a tigi ka kan ka 
dugumana filɛ. 

Waati dɔ la nɔgɔ bɛ sigi ɲɛ kɛrɛ la. 

Ni nɔgɔ nɔrɔla ɲɛ na cogo dɔ la, ko a tɛ se ka bɔ, aw bɛ ɲɛdimituluni kɛ ɲɛ na, ka bandi kɛ ka a 
datugu o kɔ ka taa ni a ye dɔgɔtɔrɔso la. 

Ni sɛgɛjiw donna ɲɛ kɔnɔ 
Asidiji, sɛgɛkataji (kataniji), esansi, ani fɛnɲɛnamafagalan ye faratiba 
ye ɲɛw ma. Aw bɛ aw ɲɛ dayɛlɛlen to, ka a ko ni ji sanuman 
sumalen caman ye. Aw ye a ko fo miniti 30, walima fo aw yɛrɛ ka a 
dɔn ko a tɛka aw jeni tuguni. Aw kana a to ji ka don ɲɛ tɔ kelen na. 
 
 

2 Ɲɛjalandimi 
Ɲɛ kelen walima u fila bɛ minɛ ka bilen, ɲɛbo ni dimi dɔɔni bɛ kɛ a la. Ni a tigi kununa ka bɔ 
sunɔgɔ la, i bɛ a sɔrɔ a ɲɛw ye bo tigɛ, ka nɔrɔ. A ka ca denmisɛn kunda.  

2.1 A furakɛcogo: 
 Aw bɛ fɔlɔ ka nɔgɔ bɔ ɲɛ na ni fini sanuman ɲiginnen 

dɔ ye jikalan na. 

 Aw bɛ sɔrɔ ka ɲɛdimituluni (tubabukan: pommade 
ophtalmique) kɛ a la. Aw bɛ duguma ɲɛgolo yɛlɛ ka 
tuluni kɛ a kɔnɔ i n’a fɔ aw ɲɛ bɛ ja la cogo min. Nka 
aw kana tuluni kɛ ɲɛgolo sanfɛ, o tɛ mako ɲɛ. 

 Kunnafoni nafama: Aw kana tulubarani se ɲɛ ma abada. 

2.2 Yɛrɛtangacogo ɲɛjalandimi ma 
Ɲɛjalandimi ye bana ye min yɛlɛma ka di. A yɛlɛma ka telin ka bɔ mɔgɔ dɔ la ka taa dɔ wɛrɛ la. 
Ni denmisɛn dɔ ɲɛ bɛ a dimi, aw kana a to a ni denmisɛn wɛrɛ ka tulon kɛ walima ka da ɲɔgɔn 
fɛ, u kana u ɲɛ jɔsi ni fini kelen ye. Aw ye aw tɛgɛw ko, aw bolo se o se aw ɲɛw ma.  

3 Ɲɛjalandimi basigilen  
Ɲɛjalandimi basigilen don min bɛ juguya dɔɔni dɔɔni. A bɛ se ka kalo caman kɛ walima san 
caman ka sɔrɔ a ma kɛnɛya. Ni a ma furakɛ joona, banabagatɔ ɲɛ bɛ se ka fiyen. Ale bɛ sɔrɔ 
bolokɔniw walima dimɔgɔw fɛ. A bana ka teli ka sɔrɔ sigida la, mɔgɔw ka ca yɔrɔ min ni sɔrɔ 
ma labɔli kɛ. 

3.1 A taamasiɲɛw 
 Ɲɛjalandimi basigilen bɛ daminɛ ni ɲɛ bilenni ni ɲɛjibɔ ye 

i n’a fɔ ɲɛjalandimi gansan.  

 Kalo kelen walima kalo caman kɔfɛ, kurukuru bilenni 
caman bɛ falen ɲɛfara kɔnɔ minnu bɛ wele folikili 
(follicules) tubabukan na. Walasa ka u ye, aw bɛ ɲɛfara 
kɔrɔta, i n’a fɔ ja in bɛ a jira cogo min (sɛbɛn ɲɛ 218 lajɛ.) 

 Ɲɛjɛ bɛ minɛ ka funu dɔɔni. 

 Kalo damadɔ kɔfɛ, ni aw ye ɲɛ kɔlɔsi ka ɲɛ walima ka a filɛ 
ni lupu ye min bɛ fɛnw bonya, aw bɛ a ye ko ɲɛjɛ bilennen 
don barisa jolisiramisɛnni kura caman bɛ bɔ a la panikili 
(les pannicules). 

 Ni kurukuru bilenmanw ni ɲɛjɛ bilennen ye ɲɔgɔn sɔrɔ ɲɛ 
na, o bɛ a jira ko ɲɛjalandimi basigilen don. 

 San caman kɔfɛ, o kurukuru bilenmanw bɛ a daminɛ ka ci, 
ka laban ka kɛ jolifɔnmisɛnni jɛmanw ye. 

  

O jolifɔn ninnu bɛ ɲɛfaraw girinya min bɛ se ka 

ɲɛw yɛlɛli gɛlɛya. 

Walima u bɛ se ka ɲɛsiw bin ɲɛ kɔnɔ, ka joli bila 

ɲɛjɛ la, min bɛ laban fiyentɔya ma. 

3.2 A furakɛcogo: 
Aw bɛ kalo kelen kɛ ka tetarasikilini (tétracycline) walima eritoromisini 1% (érythromycine) 
(ɲɛdimituluni, sɛbɛn ɲɛ 378) kɛ ɲɛ na siɲɛ 3 tile kɔnɔ. Ani fana aw bɛ se ka tetarasikilini 
(tétracycline) 3%, walima eritoromisini kɛ a la siɲɛ 1 tile kɔnɔ. Walasa bana in ka furakɛ ka ɲɛ, 
aw ka kan ka furakisɛ dɔw ta siɲɛ 2 walima siɲɛ 3 tile kɔnɔ fo dɔgɔkun 2 walima 3. O furaw ye 
tetarasikilinikisɛ (tétracycline) (sɛbɛn ɲɛ 355) walima eritoromisini (sɛbɛn ɲɛ 254) walima 
silifamisidi (sulfamidés) (sɛbɛn ɲɛ 356).  

Ɲɛjalandimi basigilen jolifɔnma ka kan ka opere. 

3.3 Banakunbɛn 
Ɲɛjalandimi basigilen furakɛli a tuma na o bɛ a bali ka jɛnsɛn ka yɛlɛma mɔgɔ tɔw fɛ. Mɔgɔ o 
mɔgɔ ni ɲɛjalandimitɔ bɛ ɲɔgɔn kan, sango denmisɛn o tigiw ka kan ka to ka taa u ɲɛw lajɛ 
dɔgɔtɔrɔso la tuma ni tuma. Ni ɲɛjalandimi taamasiɲɛ yera u la, aw ka kan ka a furakɛ teliya la. 
Ani fana aw ka aw ɲɛda ko don o don walasa ka bana yɛlɛmani bali. A nafa ka bon kɔsɛbɛ ka 
saniya taabolow labato minnu ɲɛfɔlen don sigida 12 kɔnɔ.  

Saniya matarafali bɛ ɲɛjalandimi basigilen bali ka jɛnsɛn. 

4 Denyɛrɛni ka ɲɛdimi 
(ni denyɛrɛni ni ɲɛdimi wolola) 

Ni damajalan walima dana bɛ musokɔnɔma na a bɛ se ka o 
banakisɛw yɛlɛma den fɛ jiginni senfɛ. Bana bɛ daminɛ den ɲɛ na ka 
tila ka gɛlɛya wɛrɛw don a ka kɛnɛya la. Ni den ɲɛw bilenna ka u 
funu walima ka u fa ɲɛbo la, o bɛ se ka nin bana ninnu dɔ la kelen 
kofɔ, ola aw kana sigi, aw bɛ taa ni den ye dɔgɔtɔrɔso la joona.  

Dana furakɛcogo 

 Aw bɛ sɛfitiriyakizɔni 125 miligaramu (ceftriaxone 125 mg) pikiri kɛ a tigi woro la siɲɛ 
kelen dɔrɔn (aw ye sɛbɛn ɲɛ 359 lajɛ) 

Damajalan furakɛcogo 

 Aw bɛ eritoromisini miligaramu 30 (érythromycine 30 mg) di den ma siɲɛ 4 tile kɔnɔ tile 
14 kɔnɔ (aw ye sɛbɛn ɲɛ 359 lajɛ). 

Ni aw tɛ den ka bana kun dɔn u fila bɛɛ fura di a ma. Den ɲɛw ka kan ka saniya ani ka u furakɛ 
ni furaw ye an da bɛna se minnu ma. 

4.1 Banakunbɛn 
Muso caman bɛ yen damajalan walima dana bɛ minnu na nka u tɛ a dɔn. Aw ka kan ka fura di 
den kelen kelen bɛɛ ma walasa ka u kisi fiyen ma, fo ni o ye a sɔrɔ denba ye jolisɛgɛsɛgɛ dɔ kɛ 
min bɛ a jira ko bana ninnu tɛ a la.  

4.2 A furakɛcogo 
 Aw bɛ eritoromisini (érytrothromiyine) ɲɛdimituluni kɛ den ɲɛ fila bɛɛ la ka a daminɛ 

0,5% na ka se 1% ma walima, 

 Aw bɛ tetarasikilini (tétracycline) kɛ den ɲɛ na, a bangennen lɛri fila fɔlɔ kɔnɔ, walima, 

 Ni eritoromisini walima tetarasikilini tɛ aw bolo aw bɛ powidɔni-iyodini 2,5% 
(povidone-iodine 2,5%) toni kelen kɛ den ɲɛ fila bɛɛ la a bangennen lɛri 2 fɔlɔ kɔnɔ. 

Mɔgɔ dɔw bɛ nitarati darizan 1% (nitrate d’argent 1) jilama fura wɛrɛw kɛ den ɲɛ na. O furaw 
bɛ den ka fiyen kunbɛn min bɛ sɔrɔ dana fɛ, nka u tɛ damajalan fiyen kunbɛn. Ka fara o kan 
nitarati darizan (nitrate d’argent) bɛ den ɲɛ dimi ka waati damadɔ kɛ. Ni aw bɛ se ka 
eritoromisini, tetarasikilini walima powidoni-iyodini sɔrɔ ɲɛdimi na, o de ka fisa. Nka ni 
nitarati darizan jilama de bɛ aw bolo, aw bɛ se ka o dɔrɔn kɛ ɲɛ na 

Ni dana walima damajalan ɲɛdimi bɛ den na, a bangebaga fila bɛɛ ka kan ka bana ninnu furakɛ 
ɲɔgɔn fɛ (aw ye sɛbɛn ɲɛ 237 ni 359 lajɛ). 

 

5 Ɲɛmɔgɔninabana (ɲɛmɔgɔnidimi) 
A taamasiɲɛw:  

Bana tɛ ɲɛ min na  Ɲɛmɔgɔninabana bɛ ɲɛ min na  

 

Ɲɛfinman bɛ dɔgɔya tuma dɔw. 

A bɛ bonya, ɲɛ jɛman bɛ bilen 

ka dimi gɛlɛn kɛ a la.  

A ka ca a la ɲɛmɔgɔnidimi bɛ kɛ ɲɛ kelen de la. A dimi bɛ bala ka daminɛ walima a bɛ daminɛ 
dɔɔni dɔɔni. Ji caman bɛ bɔ ɲɛ na. Wa a dimi bɛ juguya ni ɲɛdimitɔ bɛ yeelenma yɔrɔ la ani ni i 
magara ɲɛ na. A tɛ bo tigɛ i n’a fɔ ɲɛdimi tɔw. A ca a la ni a tigilamɔgɔ bɛ filɛli kɛ bugun bɛ kɛ 
a ɲɛ kɔrɔ.  

5.1 A furakɛcogo 
A ka kan ka furakɛ joona joona dɔgɔtɔrɔso la, banakisɛfagalanw tɛ fosi ɲɛ a la. 

6 Ɲɛnatansiyɔn 
Nin ye bana juguba ye, min ka teli ka ɲɛ kelen minɛ, ni a bɛ sɔrɔ tansiyɔn juguman fɛ. A ka teli 
ka mɔgɔw minɛ minnu si bɛ san 40 sanfɛ, wa u ka fiyen sababuba don. A ka fisa ka bana in 
taasiɲɛw dɔn walasa ka taa a furakɛ teliya la dɔgɔtɔrɔso la.  

Ɲɛnatansiyɔn bɛ mɔgɔ minɛ cogoya fila de la:  

6.1 Ɲɛnatansiyɔn basigilen 
Joli bɛ jigin ɲɛ kɔnɔ dɔɔni dɔɔni, tumadɔw la dimi tɛ kɛ a la. Yeli fana bɛ dɔgɔya dɔɔni dɔɔni, a 
bɛ daminɛ ɲɛ kɛrɛ la ka juguya. Tuma dɔw la o bɛ kɛ ka a sɔrɔ a tigi ma a jateminɛ. 

Ka ɲɛdimitɔ bila a ka ɲɛkisɛ tilen ka filɛli kɛ, o sɛgɛsɛgɛli bɛ a to a ka dɔn ko ɲɛnatansiyɔn don: 

 

Aw bɛ a ɲini a tigi fɛ, a ka a ɲɛ kelen 

datugu ka fɛn dɔ filɛ ni kelen ye a 

ɲɛfɛ.  

 

 

 

Aw bɛ a jateminɛ ni a bɛ bolokɔniw 

ye a ka yɔrɔ filɛta kɔnɔ. 

 

Ni bana tɛ mɔgɔ ɲɛ na ni a bɛ filɛli kɛ 

a ɲɛfɛ, a bɛ se ka bolokɔniw 

lamagatɔ ye kɛrɛ fila la i n’a fɔ ja in 

bɛ a jira cogo min. Yɔrɔ min bɛ filɛ, o dɔgɔyalen don 

Ni ɲɛnatansiyɔn don, a tigi tɛ se ka bolokɔniw ye fo ni tɛgɛw dara a ɲɛfɛ 

Ni ɲɛnatansiyɔn basigilen dɔnna joona, a bɛ se ka furakɛ ni pilokaripini (pilocarpine) jilama ye 
walasa ka fiyen bali. A kɛcogo bɛ se ka sɛbɛn dɔgɔtɔrɔ walima kɛnɛyabaarakɛla dɔ fɛ, o min bɛ 
se ka ɲɛ cogoya dɔn. Aw ka kan ka pilokaripini toni a tigi ɲɛ kɔnɔ a ka ɲɛnɛmaya bɛɛ kɔnɔ. Ni a 
bɛ se ka kɛ fana aw ka ɲɛ opere, o de ye ɲɛnatansiyɔn furakɛcogo ɲuman ye.  

6.2 A kunbɛncogo 
Ɲɛnatansiyɔn tun bɛ mɔgɔ minnu bangebagaw la ni olu si tɛmɛna san 40 kan, u ka kan ka a lajɛ 
ka taa dɔgɔtɔrɔso la ka u ɲɛ lajɛ san kɔnɔ siɲɛ kelen.  

7 Ɲɛnatansiyɔn jugumanba 
Yɔrɔnikelen dimigɛlɛn bɛ bala ka kɛ ɲɛ na walima tuma dɔw la a bɛ kɛ kungolo fankelen na. A 
bɛ se ka fɔɔnɔ yɛrɛ bila a tigi la. Dimi bɛ kɛ ɲɛ na, a bɛ gɛlɛya i n’a fɔ bikisɛ. Dimi bɛ ɲɛ min na, 
o finman bɛ bonya ka tɛmɛ ɲɛ ɲuman ta kan.  

 

ɲɛ ɲuman 

 

 

ɲɛnatansiyɔn 

bɛ ɲɛ min na 
 

 

Ɲɛnatansiyɔn juguman bɛ se ka mɔgɔ fiyen tile damadɔ kɔnɔ. Aw ka kan ka taa aw yɛrɛ lajɛ 
joona joona dɔgɔtɔrɔ so la. Tumadɔw la nin bana in furakɛcogo ye opereli ye. 

8 Ɲɛjiforokolabana 

8.1 A taamasiɲɛw: 
Ɲɛdingɛni kɔnɔna ni nu lamini golo bɛ bilen ka 
funu ani ka dimi kɛ a la. Ɲɛ ji bɛ bɔ kɔsɛbɛ. Ɲɛbo 
dɔɔni bɛ kɛ ɲɛdingɛni kɔnɔ ni a fununen don. 

8.2 A furakɛcogo: 
 Aw bɛ bula (kɔnpɛrɛsi, finimugu) su 

jikalan na ka o da a kan. 

 Aw bɛ ɲɛdimituluni walima ɲɛdimi fura 
jima kɛ ɲɛ kan. 

 Aw bɛ penisilini (pénicilline) furakisɛw ta 
(aw ye sɛbɛn ɲɛ 350 lajɛ) 

Ɲɛjalandimi basigilen bɛ se ka furakɛ ni 
pilokaripini (pilocarpine) jima ye, dɔgɔtɔrɔ ye min 
sɛbɛn. O fura ka kan ka kɛ ɲɛ na a tigi si bɛɛ. 

9 Ɲɛnasumuni 
Funu bilenman don min bɛ bɔ ɲɛgolo kɔrɔ; a ka ca a la, a 
bɛ bɔ ɲɛ dagolo la. 

Aw bɛ bulaw (kɔnpɛrɛsi, finimugu) su ji wɔlɔkɔlen na ka o da a kan. 

Asidi bɔriki (acide borique) dɔɔni walima kɔgɔ dɔ bɛ se ka kɛ ji la, nka aw kana farafinfura kɛ a 
la abada. 

Aw bɛ se ka ɲɛdimituluni kɛ ɲɛ na siɲɛ saba tile kɔnɔ walasa ka ɲɛnasumuni wɛrɛw bali ka 
falen. 

 

10 Sogosu ɲɛ kan (Ptérygion) 
Sogosu bɛ bɔ ɲɛ kan ka bonya dɔɔni dɔɔni ka bɔ nu fan fɛ ka taa 
ɲɛyeelendonda la. A ɛ sɔrɔ tileyeelen, fiɲɛ ni gɔngɔn fɛ. Lunɛti 
finmanw donni bɛ se ka sogosu ŋɛɲɛ ni a dimi nɔgɔya. Nka, 
sogosu in ka kan ka opere ka a bɔ yen sani a ka se ɲɛmɔgɔni ma. 
Nka a ka ca a la, sogosu bɛ segin ka bɔ tuguni opereli kɔfɛ. 

Farafin furakɛli minnu bɛ kɛ ni kaakɔ muguw ye o bɛ se ka kɔlɔlɔ lase mɔgɔ ma. Aw bɛ se ka 
ɲɛdimifura kamomili (camomille) jima walima orozi (rose) kɛ ɲɛ kan walima bulaw (kɔnpɛrɛsiw, 
finimugu) sulen ji suma na walasa ka a dimi ni a ŋɛɲɛ 
nɔgɔya. 

11 Joli bɔli ɲɛ jɛman yɔrɔ la 
Ɲɛ jɛman yɔrɔ dɔ bɛ bilen nka dimi tɛ kɛ a la. Sɔgɔsɔgɔ 
jugumanba bɛ a bila mɔgɔ la, i n’a fɔ keteketeni. Ɲɛ 
kanjolisira dɔ pɛrɛnni fana bɛ na ni a ye. Ni ko wɛrɛ ma 
don a senkɔrɔ, a ma jugu i n’a fɔ birinti; a bɛ ban dɔɔni 
dɔɔni a yɛrɛ ma dɔgɔkun 2 kɔnɔ hali ni a tigi ma fura kɛ a 
la. A sababu bɛ se ka kɛ jolisiraw fanga dɔgɔyali walima tansiyɔn yɛlɛli ye. 

Denyɛrɛni ɲɛ yɔrɔ dɔw bilenni tɛ basi ye. Fura kɛ kun tɛ o la. 

12 Joli jiginni ɲɛ yeelendonda yɔrɔ la (Hyphéma) 
Ni joli bɛ bɔ ɲɛ yeelendonda la, o tɛ taamasiyɛn 
ɲuman ye. Tuma dɔw la, a bɛ sɔrɔ ɲɛ joginni fɛ, i n’a 
fɔ bolokuru nɔ. Ni dimi bɛ a la ani ni a tigi tɛ yelikɛ, 
aw bɛ aw jija ka taa ni a ye ɲɛ dɔgɔtɔrɔ dɔ fɛ yen 
joona. Ni a dimi man jugu ani ni a tigi bɛ yelikɛ, aw bɛ 
a ɲɛ fila bɛɛ siri. A tigi dalen ka kan ka to tile caman. 
Nka ni dimi bɛka juguya, o bɛ se ka ɲɛkisɛ gɛlɛya 
(ɲɛnatansiyɔn, sɛbɛn ɲɛ 222) Aw bɛ taa ni a tigi ye ɲɛ 
dɔgɔtɔrɔ dɔ fɛ yen joona joona.  

13 Ɲɛkanbugun 
Ɲɛmɔgɔni bɛ lafin dɔɔni dɔɔni ka kɛ bugun walima 
jɛman ye ni yeelen jɔra a kan. Ni a bɛɛ kɛra jɛman ye, 
ɲɛ tɛ yelikɛ tugun. Ɲɛkanbugun ka ca mɔgɔkɔrɔbaw de 
la, nka a kelen kelenw bɛ ye denmisɛn fana na. Ni 
fiyentɔ bɛ se ka dibi ni yeelen bɔ ɲɔgɔn na ani a bɛ 
fɛnw lamagatɔ dɔn, opereli bɛ se ka a to a bɛ yelikɛ 
tuguni. Nka hali ni o kɛra, a mako bɛna kɛ lunɛti 
ɲɛnɛmabaw la. A bɛna mɛn sani a ka deli o fana na. 
Fura tɛ yen min bɛ se ka bana in furakɛ. (Tuma dɔw la, opereli senfɛ, u bɛ kɔnɔnkisɛ don ɲɛ 
kɔnɔ, ola lunɛti ko kun tɛ bilen.) 

Ni mɔgɔ tɛ yelikɛ ka ɲɛ: Denmisɛn minnu tɛ yelikɛ ka ɲɛ walima minnu bɛ a fɔ lakɔli la ko u 
kungolo bɛ u dimi ni u ye filɛli kɛ walima ni u ye kalan kɛ, olu ka kan ka taa a lajɛ ɲɛ dɔgɔtɔrɔ 
fɛ (ɲɛ dɔnbaga dɔ), barisa a bɛ se ka kɛ u ka kan ka lunɛti don. 

Ni baliku bɛka kɔrɔ, a ka ca a la a ka yɔrɔsurun yeli bɛ dɔgɔya. Kalankɛlunɛtiw bɛ se ka a dɛmɛ 
ka yeli kɛ ka ɲɛ. Aw ka kan ka lunɛtiw sugandi, aw bɛ se ka yeli kɛ ni minnu ye ka ɲɛ 
santimɛtɛrɛ 40 ɲɔgɔn aw ɲɛ kɔrɔ. Ni kalankɛlunɛtiw ma se ka dɛmɛ kɛ, aw bɛ taa ɲɛfurakɛla dɔ 
lajɛ. 

Kɔlɔsili: Lunɛti minnu kɛrɛnkɛrɛnnen tɛ, olu bɛ se ka kungolodimi bila mɔgɔ la walima ka 
a tigi ɲɛ tɔ tiɲɛ. Aw kana lunɛti san sugu la fewu masiri kama. 

14  Tafuge walima dimɔgɔw pantɔla 
Tuma dɔw la, mɔgɔkɔrɔbaw bɛ a fɔ ko olu bɛ fɛn dɔw pantɔ ye walima tafuge, ni u bɛka yɔrɔ 
manamanatɔ dɔ lajɛ (i n’a fɔ koko walima sankolo). U bɛ o fɛnw lamagatɔ ye u ɲɛ kɔmi kɔmitɔ. 
O fɛnw bɛ i n’a fɔ dimɔgɔ fitiniw pantɔ. A ka ca a la, o tɛ kojugu ye. Nka ni fɛn caman bɛ tɛmɛ 
ɲɛ kɔrɔ ani yeli bɛka dɔgɔya fan kelen fɛ, o bɛ a jira ko o tigilamɔgɔ ka kan ka ta a yɛrɛ furakɛ. 
Aw ka kan ka taa aw yɛrɛ lajɛ joona joona. 

15 Fɛnw kɛli fila ye mɔgɔ ɲɛ kɔrɔ  
Fɛnw kɛli fila ye mɔgɔ ɲɛ kɔrɔ, o sababu ka ca. Ni fɛnw balala ka kɛ 
fila fila ye mɔgɔ ɲɛ kɔrɔ, ni a basigilen don, walima ni a bɛka juguya, o 
bɛ se ka kɛ gɛlɛya ye. Aw ye taa aw yɛrɛ lajɛ dɔgɔtɔrɔso la. Ni mɔgɔ ye 
aw gosi aw kun na, o bɛ se ka fiɲɛ bila kunsɛmɛ na, ola aw bɛ taa 
dɔgɔtɔrɔ dɔ fɛ. 

Ni fɛnw bɛ kɛ ɲɛ kɔrɔ fila ye waati ni waati, o bɛ se ka kɛ fanga dɔgɔya walima sɛgɛn taamasiɲɛ 
ye min sababu ye dumuni dafalen dunbaliya ye. 

Aw ye balocogo ɲuman kalan sigida 10 na ani ka dumuni dafalen dun cogo bɛɛ la. Aw bɛ se ka 
witaminiw fana ta. Ni nɔgɔya ma don a la, aw bɛ taa aw yɛrɛ lajɛ dɔgɔtɔrɔso la.  

16 Ɲɛ taalen kalamɛnɛ fɛ 
Ni den walima denmisɛn fitinini bɛ filɛli kɛ a ɲɛ kɛrɛ la waati ni waati, o tɛ basi ye. A ka 
filɛlicogo bɛna yɛlɛma don nataw la. Nka ni a bɛ filɛli kɛ tuma bɛɛ a ɲɛ kɛrɛ la, ni den ma 
furakɛ a denmisɛnma, a tɛna se ka yeli kɛ ni o ɲɛ in ye tuguni. Aw bɛ aw jija ka taa ni a ye ɲɛ 
dɔgɔtɔrɔ dɔ fɛ joona. Ɲɛ sirili, a opereli walima lunɛti kɛrɛnkɛrɛnnenw bɛ se ka a nɔgɔya. 

Denmisɛnni si mana kɔrɔbaya opereli bɛ se ka ɲɛ latilen, ka den ɲɛnayecogo ɲɛ, nka a tɛ se ka 
den ɲɛ fanga dɔgɔyali ban. 

 

Ni nin ɲɛ in de bɛ 

filɛli kɛ kɛrɛ la 

 

 

 

 

Aw bɛ ɲɛ don in 

yɛlɛlen to 

 

Nin bɛ a to ɲɛ 

min fanga ka 

dɔgɔ, o ka se ka 

yelikɛ. 

 

Nafama: Den bɛɛ ɲɛ ka kan ka lajɛ joona (a ka kɛ a san 
4 o ka fisa). Aw bɛ se ka sɛgɛsɛgɛli kɛ ni siginiden E ye 
(sɛbɛn ɲɛ min bɛ kuma o kan: aw ye kɛnɛya baarakɛlaw 
dɛmɛ ka kalan kɛ, aw ye o lajɛ 24-13 yɔrɔ). Aw bɛ ɲɛ 
kelen kelen bɛɛ lajɛ ni fiɲɛ tɛ dɔ la. Ni fiɲɛ bɛ kelen na 
walima a fila bɛɛ la, aw bɛ taa ɲɛdɔgɔtɔrɔ dɔ fɛ. 

17 Surɔfiyen ni ɲɛ jali (Hypovitaminose A) 
Nin ɲɛdimi in ka ca denmisɛnw na minnu si bɛ daminɛ san 1 na fo san 5. A bana in bɛ sɔrɔ ni 
witamini A ma ka dumunikɛtaw labɔ. Ni bana in ma ye joona ka a furakɛ, a bɛ se ka denmisɛn 
kɛ fiyentɔ ye. 

17.1 A taamasiɲɛw: 

 A daminɛ na den tɛ se ka yelikɛ sufɛ, o bɛ wele 
surɔfiyen. A tɛ se ka yelikɛ dibi la. 

 

 Ni a mɛnna, a ɲɛw bɛ ja (o bɛ fɔ tubabukan na: 
xérosis). Ɲɛ jɛman yɔrɔ bɛ a daminɛ ka fin. 

 Kurukuru fitini dɔw bɛ se ka bɔ mɔgɔ ɲɛkisɛ kan.  

 

 Ni bana bɛ juguya, ɲɛ finmanni bɛ ja a tɛ 
manamana, wo fitini dɔw bɛ se ka bɔ ɲɛ kan. 

 O kɔfɛ ɲɛ finmanni bɛ magaya, ka funu, fo ka se 
cili ma. A ka ca a la, dimi tɛ kɛ a la. Ɲɛ jolima o, a 
jolifɔnma o, walima fiɲɛ wɛrɛw bɛ se ka mɔgɔ 
fiyen.  

 

 Waati dɔw la, ɲɛjali bɛ daminɛ walima ka juguya 
denmisɛni na, ni o ye a sɔrɔ bana wɛrɛ bɛ a tigi la 
i n’a fɔ kɔnɔboli, keteketeni, walima sɔgɔsɔgɔninjɛ. 

 Aw ye denmisɛnw ɲɛ lajɛ bana bɛ minnu na 
walima minnu fanga ka dɔgɔ. Aw ye u ɲɛ lajɛ ni 
witamini A ntanya tɛ u la. 

17.2 Bana kunbɛnni ni a furakɛli: 
An bɛ se ka an tanga ɲɛ jali ma, ni an bɛ to ka dumuniw 
kɛ witamini A bɛ dumuni minnu na. 

Aw ye ni waleya ninnu matarafa: 

 Ni aw bɛ se, aw ye sin di denw ma fo ka u se san 
2 ma. 

 Ni den ye kalo 6 sɔrɔ, aw bɛ dumuniw di a ma 
witamini A bɛ minnu na, i n’a fɔ nakɔfɛn minnu 
bulu ye binkɛnɛman ye, epinari bɛ o la; ani 
yiriden minnu ɲɛ ye nɛrɛmuguman ye i n’a fɔ 
lenmuruba, manje, mangoro, ani je. Nɔnɔ, 
shɛfan, biɲɛ ani biɲɛ fana ye dumuniw ye 
witamini A bɛ minnu na. Witamini A caman bɛ 
ntentulu la. Hali ni aw tɛ ntentulu dun, aw bɛ 
wɛri tilancɛ ntentulu fara an ka tobilikɛ tulu 
litiri 1 kan.  

 Ni aw tɛ nin dumuniw ninnu sɔrɔ, walima ni den min bɛ surɔfiyen walima ɲɛja tamasiɲɛ 
dɔw jira, aw bɛ witamini A 200.000 furakisɛ di a ma (eretinɔli miligaramu 60, furakisɛ 
walima a furaji (siro) di a tigi ma, siɲɛ 1 kalo 6 o kalo 6 (sɛbɛn ɲɛ 391). Aw bɛ a kisɛ 
100.000 hakɛ di denw ma minnu tɛ san 1 bɔ. 

 Ni a bana ka gɛlɛn aw ye witamini A 200.000 siro di den ma tile fɔlɔ ni a filanan ani tile 
14 kɔfɛ. Den minnu tɛ san 1 bɔ, olu bɛ se ka nin fura kofɔlen in tilancɛ ta (100.000 U).  

 Ɲɛja ka ca sigida minnu na, aw ye witamini A 200.000 di denbaw ma, den bɛ minnu sin 
na kalo 6 o kalo 6, ani muso kɔnɔma minnu kɔnɔ tɛmɛna kalo 4 ni tila kan.  

 Aw ye aw hakili to a la: ni witamini A cayara mɔgɔ farila o ye pɔsɔni ye. Aw kana a 
dita caya ka tɛmɛ hakɛ kofɔlen kan. 

 Ni den ka ɲɛdimi ka jugu kɔsɛbɛ, ka a ɲɛyeelendonda ɲɛ yɛlɛma, ka a funu walima ka 
womisɛnniw kɛ a sanfɛ, aw ye dɔgɔtɔrɔ dɔ ka dɛmɛ ɲini. Den ɲɛ ka kan ka furakɛ, wa o 
yɔrɔ bɛɛ la witamini A ka kan ka di a ma, a ka fisa witamini A 100.000 pikiri ka kɛ a 
sogobu fɛ.  

Nakɔlafɛn kɛnɛ minnu bulu ye binkɛnɛman ye, yiriden ani nakɔlafɛn minnu den ye 
nɛrɛmugu ye, olu dunni bɛ den ɲɛ tanga fiyen ma. 

18 Mara 
Bana in ka ca farafinna, mɛkisiki jamana worodugu yɔrɔ dɔw ani 
ameriki worodugu ni a kɔgɔdugu cɛ. O bana in sababu ye 
tumumisɛnniw (banakisɛ) ye minnu bɛ sɔrɔ dimɔgɔ fitini dɔw fɛ 
ni u bɛ wele ko “dimɔgɔ finman” (mɛrɛntɛ). U bɛ bana in ta mɔgɔ 
dɔ la ka yɛlɛma mɔgɔ wɛrɛ la  

O tumu (banakisɛ) ninnu bɛ mɔgɔ sɔrɔ dimɔgɔ finman ninnu ka 
kinni de fɛ. 

 

18.1 Mara taamasiɲɛw:  
 Dimɔgɔ (mɛrɛntɛ) in ka kinni tɛmɛnen 

kɔfɛ ka kalo caman kɛ, kurukuru dɔw bɛ bɔli 
daminɛ a tigi fari la; u ka teli ka bɔ ka a ta 
mɔgɔ disi la ka jigin, disi ani a worow la. A 
ka ca a la kuruden 3 ka se 6 ɲɔgɔn ma, u tɛ 
dimi wa u bonya bɛ se ka a ta santimɛtiri 2 la 
ka se santimɛtiri 3 ma. 

 A tigi fari bɛ se ka a ŋɛɲɛ kɔsɛbɛ ka a 
sababu kɛ banakisɛ ninnu ye.  

 Dimi bɛ kɛ a tigi kɔ, a kamankun, ani 
a kɛrɛ la, (walima a tigi fari fan bɛɛ)  

 Gɛnɛgɛnɛw bɛ bonya. 

 A tigi kɔ walima a kɔnɔ golow bɛ se 
ka girinya ani ka u kuru kuru i n’a fɔ 
lenburuba fara ka tɛmɛ u cogo kɔrɔ kan. 
Walasa aw ka a ye, aw bɛ a fari lajɛ 
yeelenmayɔrɔ la. 

 Ni bana in ma furakɛ joona, a tigi fari 
bɛ ŋɛɲɛya ka taa a fɛ. Nɔ jɛmanw bɛ se ka bɔ 
a tigi ɲɛda ni senw na. A tigi senyanfan golo 
bɛ pɛrɛnpɛrɛn. 

 Ɲɛnabanaw bɛ se ka fiyentɔya lase mɔgɔ ma. Ɲɛ bɛ fɔlɔ ka bilen, o kɔ a bɛ ji bɔ, a bɛ tila 
ka ɲɛdimi taamasiɲɛ jira (sɛbɛn ɲɛ 221 lajɛ). Ɲɛkisɛ bɛ lafin ka a tigi jenijeni i n’a fɔ 
ɲɛjali (sɛbɛn ɲɛ 226 lajɛ). A bɛ laban ka a tigi ɲɛw minɛ a la (fiyen) ka a sababu kɛ joli 
bilali ye ɲɛkisɛ la, bugun, ɲɛnatansiyɔn, ani gɛlɛya wɛrɛw.  

 

 

 

mɛrɛntɛ 

 

bonya yɛrɛ yɛrɛ 

Tuma caman, ɲɛ ko gɛlɛyaw bɛ daminɛ san 10 fo ka se san 15 ma mɔgɔw la minnu 
ɲɛlabanamisɛnni tɛ kɔtigɛ. A bɛ daminɛ ni ɲɛ ka yeta dɔgɔyali ye fitiri fɛ, o kɔ yeli bɛ gɛlɛya a 
tigi ma dɔɔni dɔɔni (aw ye sɛbɛn lajɛ ɲɛnatansiyɔn sɛgɛsɛgɛli bɛ sɔrɔ ɲɛ min kan), o kɔ, yeta 
yɛrɛ bɛ dɔgɔya hali tile fɛ, fo ka laban ka tunu pewu, o la banabagatɔ bɛ fiyen. 

Aw ye taa aw ɲɛ lajɛ kabini aw ka yeli bɛ dɔgɔya sufɛ. O lajɛli in senfɛ, fiɲɛ caman wɛrɛw bɛ se 
ka ye. Nka fɛn min bɛ se ka to o sɛgɛsɛgɛli in ka sira sɔrɔ, o de ye mikorofilɛri ye (microfilaires) 
(tumunmisɛnni/banakisɛ) minnu bɛ kɛ ɲɛ kɔnɔ ni a bɛ se ka ye ka sɔrɔ i ma fosi don i ɲɛ na, 
nka o ni a ta bɛɛ a ka kan ni dɔgɔtɔrɔ dɔ ka lajɛli ye, a baarakɛminɛn ɲumanw bɛ min bolo. Ni 
aw sigara hali dɔɔni, aw bɛ taa aw yɛrɛ lajɛ joona dɔgɔtɔrɔso la. 

18.2 Mara furakɛcogo:  
Furakɛli teliman ani a daminɛni joona, o bɛ se ka mara fiyen bali. Nin bana in basigilen don 
yɔrɔ minnu na, aw bɛ furakɛli daminɛ yen kabini aw bɛ a taamasiɲɛ fɔlɔw ye. Ni ɲɛ ye tiɲɛni 
daminɛ a furakɛli bɛ gɛlɛya ka taa a fɛ wa fura yɛrɛ bɛ se ka a tɔ juguya. O furakɛli ka gɛlɛn, aw 
bɛ taa dɔgɔtɔrɔso la. 

 Iwɛrimɛkitɛn (mɛkitizan) (Ivermectin/Mectizan) ye mara furaw bɛɛ la ɲuman ye, tuma 
dɔw la a bɛ di fu sigida kɛnɛyasow la. 

 Diyetilikaribamazini (Diéthylcarbamazine) ni ruwamini (ruamin) ye fura wɛrɛw ye minnu 
fana bɛ se ka mara furakɛ, nka u ka tiɲɛni ka ca ni u ka ɲɛni ye, kuma tɛ ni joli bɛ ɲɛ 
kan. U ka kan ka di dɔgɔtɔrɔ dɔrɔn de ka yamariya kɔnɔ. Walasa ka a tata ni a tacogow 
don, aw ye sɛbɛn ɲɛ 377 lajɛ. 

 Ŋɛɲɛfuraw bɛ dɔ bɔ ŋɛɲɛ na (aw ye sɛbɛn ɲɛ 385 lajɛ). 

 Opereli dabɔra ka ɲɛ falakaw wuli, ni o baaraw daminɛna u waati la, o bɛ se ka dɔ bɔ a 
banakisɛ hakɛ la.  

18.3 Bana kunbɛncogo 
 Mɛrɛntɛniw bɛ balo kɔdaw la. An ka kan ka o yɔrɔw binw ani a jiriw tigɛ ka bɔ yen 

walasa ka dimɔgɔ ninnu hakɛ dɔgɔya.  

 Aw ye kɛnɛma dali dabila, kɛrɛnkɛrɛnnenya na, tile fɛ: dimɔgɔ ninnu bɛ mɔgɔw kin tile 
de fɛ kɛnɛma. 

 Aw ye Mɛrɛntɛniw kɛlɛbaga jɛkuluw dɛmɛ u ka baara la. 

Furakɛli joona bɛ se ka fiyen bali ani ka dankari kɛ bana in cayali la. 

Aw ye taa lajɛli kɛ kabini bana taamasiɲɛ fɔlɔw. 

